
Itangazo ryihutirwa 
 

Isuzumabumenyi ry’abarimu mu rurimi rw’icyongereza 
Gashyantare 2014 

 
 

Ikigo cy’igihugu gishinzwe uburezi mu Rwanda (REB) kimaze gutangiza isuzumabumenyi 
bw’abarimu mu rurirmi rw’icyongereza. Hateganijwe ko abarimu bagera ku 40,000 bo mu mashuri 
abanza n’ayisumbuye aribo bazakorwaho iryo suzumabumenyi guhera tariki 10 kugera tariki 28 
Gashyantare, kugira ngo bamenye icyiciro buri wese arimo. Iri suzumabumenyi rizifashishwa mu 
gutegura amahugurwa no gushyiraho ingamba ku rwego rw’igihugu zo kongera ubumenyi 
bw’abarimu mu rurimi rw’icyongereza. Icyiciro buri mwarimu arimo nikimara kumenyekana, 
abashinzwe guhugura abarimu mu rurimi rw’icyongereza (school-based mentors) bari ku bigo 
by’amashuri bazategura gahunda y’umwaka wose yo gufasha abo barimu kunoza ubumenyi bwabo 
muri urwo rurimi.     
 
Iri suzumabumenyi ryateguwe n’Ikigo cy’igihugu gishinzwe uburezi mu Rwanda (REB) kibitewemo 
inkunga n’umushinga L3, na wo uterwa inkunga na USAID, rikazakoreshwa n’aba ‘mentors’ 
bakorera ku bigo by’amashuri.  Ibizava muri iri suzumabumenyi bizafasha REB gushyiraho gahunda 
y’amahugurwa y’igihe kirekire yo kwigisha ururimi rw’icyongereza, bikazanafasha kandi aba 
‘mentors’ bakorera ku bigo by’amashuri gutegura amahugurwa agamije gufasha abarimu gucyemura 
ibibazo byihariye bafite mu rurimi rw’icyongereza.     
 
Ururimi rw’icyongereza ni imwe mu nkingi u Rwanda rushingiraho kugira ngo rugere ku iterambere, 
rukaba rukenewe kugira ngo igihugu gishobore guhangana n’ibindi mu rwego rw’ubukungu, haba 
mu karere rurimo cyangwa ku rwego mpuzamahanga.   
 
Hazasuzumwa ubumenyi mu gusoma, kwandika, kumva no kuvuga, hazanasuzuma kandi ubumenyi 
ku kibonezamvugo n’inyunguramagambo hashingiwe ku Bipimo-fatizo by’ubumenyi 
bw’icyongereza mu Rwanda (REPS). Ibi bipimo-fatizo bifitanye isano n’amabwiriza ngenderwaho 
mu bihugu by’i Burayi ku myigishirize y’indimi (Common European Framework of Reference 
(CEFR)), bikaba birimo ibyiciro bitanu, uhereye ku batangizi kugera ku rwego rw’abamaze 
kumenya ururimi neza. Guhera muri Mutarama, REB na L3 bahaye aba ‘mentors’ za mudasobwa 
zirimo ibikoresho bizifashishwa mu isuzumabumenyi no mu mahugurwa hakurikijwe urwego buri 
mwarimu arimo. 
 
Iri suzumabumenyi rizafasha abarimu kumenya neza uko bahagaze n’aho bifuza kugera. Abarimu 
barasabwa gukora cyane kugira ngo biyungure ubumenyi mu rurimi rw’icyongereza ku buryo 
bugaragara, bityo bazashobore kugira uruharere nyarwo mu guteza imbere ireme ry’uburezi mu 
Rwanda. 

Mu kwezi kwa Nzeri 2014, abarimu bazongera bakorerwe irindi suzumabumenyi kugira ngo barebe 
intambwe imaze guterwa. Guhera muri 2015, abarimu bazajya bakorerwa amasuzumabumenyi 
arushijeho gukomera, akazanabahesha impamyabumenyi igaragaza urwego bamaze kugeraho. Aya 
masuzumabumenyi azanashingirwaho mu gutanga akazi, kuzamura mu ntera cyangwa gusezerera 
abarimu ku kazi. 
 
  


